
Të dashur miq! 
Urimi që dëshiroj t’i bëj secilit është ky: Krishti u ngjall, që d.m.th. ti 

që beson në ngjalljen e tij e përjashtove veten nga ndëshkimi dhe 
nga vdekja. Kësaj ngjalljeje, në Besëlidhjen e Vjetër i parapriu nata 
e daljes së Popullit të Hyjit, që ky popull të mund të ndërmerrte 
rrugëtimin në shkretëtirë, duke e braktisur robërinë dhe duke ecur 
pandalshëm drejt Tokës së premtuar. Ky përjashtim i lumtur nga 
shkatërrimi i vdekjes ndëshkuese është kalim që Hyji e bën në jetën e 
secilit njeri që do, me qëllim që t'i ruajë ata që 
besojnë në Të nga vdekja duke ua dhuruar 
qëllimin dhe jetën e re. Kjo ngjarje, që ndodhi 
në jetën e Popullit të Hyjit, ka mbetur tashmë në 
histori dhe u shndërrua në simbol që e paraqet 
Besëlidhjen e Re, e cila u përmbush në Jezu 
Krishtin, i cili tani u bë «Pashka jonë» (1 Kor 
5,7). Ai është çlirimtari ynë (2 Tim 1,9) nga 
robëria e mëkatit (2 Tim 4,18) dhe nga 
përcaktimi fatal i vdekjes së përhershme. Ai 
është shpresa dhe gëzimi ynë. 

Të dashur miq, jam shumë i lumtur që gëzimin 
e Pashkëve kam mundësi ta ndaj me ju. Urimi i 
zakonshëm “Për shumë vjet Pashkët!”, të cilën 
po ia shpreh secilit prej jush, nuk është ndonjë 
fjalë për të cilën jemi marrë vesh t’ia themi njëri
-tjetrit, por është gëzimi i jetës që na jep Jezusi 
dhe ne së bashku e sjellim te vëllezërit e motrat 
tona në të katër anët e botës. Ky është gëzimi 
konkret që e jetojmë të gjithë së bashku për 
çdo ditë në Radio Mari. Ky është gëzimi që 
buron nga zemra e njerëzve, të cilët çdo ditë 
përpiqen që zemrën e vet ta bëjnë më të 
ngjashme me Zemrën e Krishtit. Ungjilli ynë 
është lumturi, të cilën Krishti i gjallë na e dhuron çdo ditë përmes 
valëve të Radio Marisë, duke na thëne se Krishti që lindi në Betlehem, 
që e shpallën koret e engjëjve, është Krishti që për tri vjet e predikoi 
Lajmin e gëzueshëm në mesin e njerëzve, Lajm të cilin edhe sot, me 
bashkëpunimin tuaj, Radio Maria po e shpall në të katër anët e 
botës, duke i kaluar të gjithë kufijtë e vendit dhe të kohës. Ky është 
Krishti që po i mëson njerëzit se Ai është fitorja e padëgjueshme mbi 
dhimbjen, mbi mëkatin, të cilin Ai e mori mbi vete si «i pari ndër të 
vdekurit» (1 Kor 15,20); që, vullnetarisht dhe për dashuri, hyri në 
gjumin e vdekjes, e pikërisht për këtë gjë ajo nuk është më 
përfundimtare. Duke korrur fitore mbi vdekjen, të gjithë ata që 
besojnë në Të, Ai i thirri në pavdekësi. Prandaj, me gëzim të madh, ju 
uroj të gjithëve Pashkët. 

Miq të Radio Marisë, ju falënderoj që, përmes valëve të Radio 
Marisë, ia mundësoni ipeshkvijve, meshtarëve, rregulltarëve, 
rregulltareve dhe shkulluarëve që t’i bashkëndajmë me ju dhe me të 
gjithë njerëzit anembanë globit tokësor dhuratat hyjnore që i kanë 
marrë prej Zotit. Ju po plotësoni, kështu, atë mësim, të cilin e morëm 
për detyrë që ta shpallim në ditën e pagëzimit tonë, duke bërë që 
Fjala e Hyjit të shpallet në vazhdimësi përmes gojës së të gjithë atyre 
që flasin në valët e Radio Marisë. Më të vërtetë, ky është një mësim i 

vështirë, sepse i përket të vërtetës, e zbulon 
realitetin, që së bashku formojnë përvojën e 
përbashkët që në Ungjillin sipas Gjonit e 
shprehin fjalët: «I pakuptueshëm është ky 
mësim! Kush mund ta dëgjojë?» (Gjn 6,61). Ky 
është mësimi i vjetër, që shumë shpesh e 
shprehin fjalët që nuk janë të zakonshme e të 
cilat inteligjenca e thjeshtë njerëzore e kohës 
sonë nuk i pranon. Mirëpo, në këtë mësim është 
e pranishme vala e diturisë së përjetshme, që 
gjithmonë është aktuale dhe plot me jetë. Ky 
është mësim i ashpër, sepse i kundërshton në 
vazhdimësi gënjeshtrat dhe mashtrimet e lehta 
dhe të rrejshme, të cilat shumë shpesh janë të 
veshura me rrobat e bukura të indiferencës 
njerëzore, të lirisë së rrejshme, duke mos e 
lejuar njeriun që ta arrijë rritjen e vërtetë, e 
cila është në gjendje jo vetëm t'i zotërojë 
gjërat, por edhe që ta zotërojë vetveten, që 
kështu ta paraqesë shkëlqimin e plotë të 
përngjasimit me Hyjin, që është i pranishëm në 
çdo fytyrë të njeriut (krh. Ps 4,7). Aq më shumë, 
ky mësim e shpall shkandullin e kryqit (krh. 1 
Kor 1,23), duke i zgjuar në secilin që beson 

energjitë morale dhe heroike përbrenda natyrës së dobët të qenieve 
njerëzore. Ky mësim, shumë shpesh, është i papërshtatshëm, prandaj 
shumë e konsiderojnë të tejkaluar dhe të papranueshëm për veshët 
që nuk kërkojnë asgjë përveçse jetën në kënaqësi, në të cilën 
realizohen dëshirat e mishit dhe pushteti mbi të tjerët, duke e 
konsideruar vetveten plotësisht të vetëmjaftueshëm. 

Të dashur miq, krishterimi nuk është i lehtë, por sjell shumë gëzim 
tek ata që e jetojnë. Vdekja e Krishtit në kryq nuk ishte e lehtë, por 
na solli gëzimin e ngjalljes. Të gëzojmë e të galdojmë të gjithë së 
bashku për ngjalljen e tij në jetën tonë. Për shumë vjet Pashkët! 
Aleluja! 

        Don Preka 

Në këtë ditë, Katedralja e Shën Nikollës në Lezhë ishte e mbushur 
me besimtarë nga të gjitha pjesët e Shqipërisë dhe nga dioqeza e Lez-
hës. 

 
Ipeshkvi i kësaj dioqeze për të pranishmit dhe të gjithë dëgjuesit e 

Radio Maisë na i drejtoi këto fjalë: 
 

Qoftë lëvduar Jezu Krishti! 
Kur e kemi ndërtuar këtë kishë, në atë kohë, kam menduar se ishte 

pak e madhe për Lezhën, por pa menduar fare për Radio Marinë dhe 
për dëgjuesit e saj të shumtë, që nëpërmjet kësaj vijnë në Kishë dhe e 
mbushin atë plot. Kjo flet për besimin dhe për fenë që ka populli ynë, 
dhe flas në veçanti për dioqezën e Lezhës. 

Edhe diçka tjetër që desha të theksoj e mendoj se edhe Don Preka 
nuk e ka harruar fare. Njëherë, unë kërkova që të luteshit për thirrje. A 
kemi pasur fryte pas një viti, dy, tre viteve? Po. Ne, përsa i përket 
dioqezës së Lezhës, kemi pasur dy meshtarë në këtë vit dhe, lavdi Zotit, 
në qershor do të kemi 2 ose 3 diakonë. Pra, 
të vazhdojmë të lutemi për thirrje meshtarake, 
thirrje rregulltare, edhe për thirrje familjare 
që të kemi familje të shenjtë, sepse nëse kemi 
familje të shenjta, do të kemi edhe meshtarë 
të shenjtë dhe rregulltarë të shenjtë. 

Më lejoni që të bashkëndaj me ju disa 
mendime me rastin e festës që po kremtojmë 
sot. 

Faqja e mrekullueshme ungjillore e 
lajmërimit të engjëllit Marisë se do të bëhej 
Nëna e shëlbuesit ka ngjallur gjithmonë një 
devocion të veçantë ndaj këtij misteri të madh 
që kremtohet çdo vit më 25 mars, nëntë muaj 
përpara lindjes së Zotit. 

Hyji nuk ka dashur të hyjë në botë me 
forcë, ka dashur të propozohet. Po-ja e 
Marisë është realizimi përfundimtar i 
Besëlidhjes. Në të është i pranishëm i gjithë 
populli i premtimit të vjetër, Izraeli, dhe 
populli i ri, Kisha. 

Zoti është me të, domethënë Hyji është 
Hyji ynë dhe ne jemi gjithmonë populli i tij. 

Dhe e falënderojmë Zojën Mari, që në 
momentin kur engjëlli i Zotit shkoi tek ajo për ta lajmëruar se do të ishte 
ajo nëna e Zotit, Maria edhe pse aty për aty nuk i ka kuptuar fjalët e 
engjëllit, por i ka besuar menjëherë dhe ka thënë ‘po, unë jam 
shërbëtorja e Zotit, më ndodhtë mua çka the ti’. 

Kur Hyji ka vendosur të banonte mes nesh, në gjendjen tonë, me mish 
dhe me jetë njerëzore si tonën, deshi të kishte një nënë. Atë e zgjodhi jo 
mes grave më të pasura të botës apo mes atyre aristokrate të Romës 
apo të Athinës, por mes një populli besimtarësh, mes atyre më të 
virtytshme dhe të shenjta. Prandaj, edhe ne jemi një popull besimtar dhe 
një popull i shenjtë, sepse e kemi pranuar Krishtin mes nesh. 

Kur erdhi ndër ne truporja e Zojës së Fatimas, që ka qëndruar një 
javë në këtë kishë katedrale, ndodhi një mrekulli. Edhe meshtarët që 
qëndrojnë dhe bashkëpunojnë me mua më kanë thënë të njëjtën gjë. E 
mrekullia është kjo: sa besimtarë kanë ardhur për ta nderuar Zojën 
Mari. Unë jam befasuar, jam befasuar. Zoja Mari erdhi ndër ne dhe me 
praninë e saj na tregoi se ajo është gjithmonë me ne dhe na e dhuron 
dita-ditës Birin e saj, Jezu Krishtin. Ja pse mund të themi dhe mund të 
dëshmojmë, jo me krenari, por me fe se ky është një popull i shenjtë. 
Fakt është se populli ka pasur një kohë të vështirë gjatë komunizmit dhe 
martirët tanë, me gjakun e tyre, na shenjtërojnë neve sot, dhe Krishti, 

pra, mbetet ndër ne. 
Hyji, i cili e respekton gjithmonë lirinë e njeriut, e dërgoi krye-

engjëllin Gabriel ta pyeste Marinë nëse do të pranonte të bëhej Nëna 
e Shëlbuesit. Maria e hapi shpirtin me tërë gjerësinë dhe thellësinë e saj 
për ta pranuar vullnetin e Hyjit, praninë Hyjnore të Shëlbuesit, pa u 
kujdesuar për gëzimet dhe vuajtjet që do t’i kishte misioni si Nëna e 
Mesisë. Duke pranuar porosinë e Hyjit, me shpirt të hapur, Maria bëhet 
Nëna e Hyjit dhe bashkëpunëtore e Shëlbuesit. Kështu, skena e 
lajmërimit përbën ngjarjen më të madhe dhe më të rëndësishme të 
historisë njerëzore. Ajo është në qendër dhe në piedestalin e të gjitha 
ngjarjeve njerëzore të të gjitha të vërtetave të njerëzimit. Njerëzit, që 
kanë ekzistuar para ditës së lajmërimit, prisnin dhe dëshironin në 
mënyrë të flaktë ardhjen e Mesisë dhe të gruas që do ta lindte për të 
shpëtuar nga mëkati. Dhe të gjithë njerëzit që kanë ardhur dhe që do 
të vijnë pas, nëse duan të shëlbohen, duhet të njohin dhe të jetojnë 
shembullin e Jezusit dhe të Nënës së tij. Kjo na përket edhe neve. Nëse 
duam të shëlbohemi, ta marrim si shembull të jetës sonë Krishtin dhe 

Marinë. Duke qenë nënë, Maria, përveç 
përmasës Hyjnore si Nënë e Hyjit, ka marrë 
edhe përmasën njerëzore, duke u bërë Nëna 
e njerëzimit. Kjo përmasë e dyfishtë zbulohet 
në mënyrë të mrekullueshme në dasmën e 
Kanës, kur në çastin më të rëndësishëm të 
banketit mungonte vera. Nëna e Jezusit, që si 
çdo nënë e mirë i ka sytë e kujdesshëm, mbeti 
i çuditur por jo e çorientuar. Ajo ndjeu një 
dëshirë amnore ndihme ndaj tyre. Sytë e saj 
kaluan nga dhëndri tek i Biri, prania e të cilit i 
zbulonte dhe i kujtonte shumë ngjarje në jetë 
dhe vendosi që ta përshpejtonte në mënyrë 
amnore lirinë e të Birit. 
Prandaj, në çastet më delikate e më të 
vështira të jetës sonë, Maria është e gatshme 
të ndërhyjë menjëherë për ndërmjetësinë e 
Jezusit dhe praninë e tij në jetën tonë. Ja pse 
ne i drejtohemi gjithmonë Zojës Mari. Kur jemi 
duke kaluar një kohë mjaft të vështirë, 
mendja jonë shkon menjëherë drejt e te Zoja 
Mari duke kërkuar ndihmën e saj. Dhe kështu 
duhet të jetë. Ja se si zbulohet Maria me të 
vërtetë si Nëna e Hyjit, duke përshpejtuar të 

gjithë pushtetësinë për të marrë një mrekulli. Është me të vërtetë Nëna e 
njerëzve, e të gjithë familjes njerëzore, drejt së cilës ka dashuri dhe 
kujdes shpirtëror të patregueshëm. Maria, Nëna e Jezusit, lutet, 
ndërmjetëson, fiton edhe mrekulli, dhe bashkëpunon me Birin e saj për 
të na shëlbuar dhe me Shpirtin Shenjt për të na shenjtëruar. 
Çdo grua, që bëhet nënë, qet në dritë fëmijën e vet me dashuri dhe 
dhimbje të mëdha. Çdo fëmijë, nëse do të mundte, do t’ia lehtësonte 
nënës çdo vuajtje.  
Jezusi, fruti hyjnor, u shkëput nga gjiri i Marisë sikurse fruti i pjekur 
shkëputet nga dega pa e thyer. Dhe ky fakt i mrekullueshëm dhe hyjnor 
na zbulon dhe vërteton identitetin e Marisë si Nënë e Hyjit. Vetëm gjatë 
lindjes në Betlehem, Maria e pranoi me dashuri të pafund fëmijën Jezus 
në krahët e saj, e mbështolli me ëmbëlsi amnore, e vuri në grazhd 
sikurse mbi një fron dhe u gjunjëzua ta adhuronte e lume si Hyjin e saj 
dhe Birin e saj. 
Ta pranojmë edhe ne këtë vepër amnore dhe hyjnore të Marisë me 
apostullatin e shembullit të lutjes dhe të veprimit për shumë vëllezërit 
tanë që nuk besojnë. 
 

(vijon në faqen tjetër...) 

(...vijon) 
 
Kemi përsëritur në çdo Meshë ‘bëjeni këtë në përkujtimin tim’. Zoti na 
mëson që t’ua japim edhe ne trupin tonë dhe gjakun tonë njerëzve. 
Vetëm kështu e bëjmë të besueshëm shërbimin e Hyjit duke mishëruar ne 
në po-të e vogla që përsërisim çdo ditë me shembullin e Marisë. 

Qoftë lëvduar Jezu Krishti! 
 
Në përfundimin e Meshës së shenjtë, Don Prekë Lazraj, drejtori i 

Radio Marisë Shqiptare, i falënderoi të pranishmit dhe na i drejtoi këto 
fjalë: 

Të dashur vëllezër dhe motra që jeni të pranishëm këtu në Kat-
edralen e Shën Nikollës në Lezhë, të dashur vëllezër dhe motra që na 
dëgjoni përmes valëve të Radio Marisë dhe që na shikoni përmes TV 
Lezhës, që i falënderoj për transmetimin e Meshës, jemi në përfundimin 
e Meshës dhe dëshiroj ta falënderoj Zotin për ju, sepse kur në Meshën e 
shenjtë i themi Zotit “Ti, o Zot, je mbret, Ti je i gjithëpushtetshëm, Ti je i 
lumtur në amshim”, kemi nevojë për ta parë konkretisht këtë mrekulli të 
mbretërimit të Zotit. Ma merr mendja se sot, vërtet, Zoti është Mbret, 
është Mbreti i zemrës sime dhe i zemrës sate, është Mbreti i zemrave të 
të gjithë atyre njerëzve që i nënshtrohen pushtetit të tij. Zoti është i 
gjithëpushtetshëm, sepse edhe në këtë ditë, edhe pse ishte me shi, nuk ju 
ndali asgjë që të vinit këtu dhe ta tregonit në jetën tuaj pushtetin e Zo-
tit. Zoti është i lumtur, është i lumtur në amshim sa herë që i sheh bijtë 
dhe bijat e veta të bashkuar në Emër të tij. Për këtë arsye, vëllezër dhe 
motra, nuk kam arsye që të mos falënderoj Zotin për atë pushtet të 
mrekullueshëm që e sjell në vendin tonë, përmes valëve të Radio 
Marisë. 

E falënderoj ipeshkvin tonë në Lezhë, Imzot Ottavio Vitalen, që me 
gëzim ka dashur që kjo festë kaq e madhe për mbarë Kishën të krem-
tohet pikërisht këtu në Lezhë. 

E falënderoj për secilën fjalë që na e ke drejtuar. Besoj se do të 
jetë një mision të cilin, ne shkëlqesi, do ta zbatojmë sikurse e kemi zba-
tuar atë që e keni kërkuar tri vjet më parë dhe që dëgjuesit e Radio 
Marisë e kanë bërë çdo ditë në orën 12:00, duke u lutur për thirrje të 
shenjta.  

Sikurse trupi ynë ka nevojë për sy, vëllezër dhe motra, populli ynë 
ka nevojë për meshtarë, e duhet ta lusim Zotin shumë për meshtarë, për 
rregulltarë dhe rregulltare, por sot ma merr mendja se e keni kuptuar 
një kërkesë tjetër të ipeshkvit. Sot na ka kërkuar që të lutemi në mënyrë 
të veçantë për familjet, pra për familjen, sepse djepi i thirrjeve janë 
familjet, familjet e shenjta. Nuk mund të ketë familje të shenjtë pa lutje. 
Për këtë arsye, ju ftoj që këtë kërkesë, të cilën sot Zoti na e ka bërë 
përmes ipeshkvit, ta marrim për zemër dhe secili në jetën tonë ta lusim 
Zotin që të rinjtë dhe të rejat tona ta kuptojnë se vendi më i mrekullue-
shëm, vendi i qetësisë së shpirtit dhe i qetësisë së trupit është familja, 
familja që jeton sipas vullnetit të Zotit. 

Vëllezër dhe motra, po mos ta kishit dëgjuar Radio Marinë, ju me 
siguri nuk do të ishit këtu në katedrale. Prandaj e falënderoj Zotin për 
ju, sepse Zoti, përmes jush, është duke ma bërë të ditur se Radio Maria 

është e sigurt. Përse? Radio Maria është e sigurt se varet prej dashurisë 
që ekziston në dy zemra, në Zemrën e Zojës dhe në zemrën e secilit 
prej jush. Zoja ka dashuri të madhe për Radio Marinë. Përse? Sepse 
për çdo ditë, me hirin e Birit të saj, i viziton zemrat e bijve dhe bijave të 
saja. Radio Maria, çdo ditë, është në shtëpinë tënde. Ka disa njerëz që 
ia kanë hapur derën, e kanë pranuar brenda hirin e Zotit, ka shumë 
njerëz të tjerë që ende janë duke e lënë hirin e Zotit te dera, sepse 
zërat e tjerë nuk i lejojnë që ta dëgjojnë zërin e Zotit, nuk i lejojnë që 
ta dëgjojnë as ta marrin fjalën e Zotit. E nëse nuk e marrin Fjalën e 
Zotit, nuk kanë mundësi që ta shpallin. 

Vëllezër dhe motra, unë mund t’ju jap juve vetëm atë gjë që e kam 
marrë prej Zotit. Mirëpo, në qoftë se unë diçka nuk e kam, nuk mundem 
as t’jua jap juve. Kështu, në qoftë Zoti nuk është në jetën tënde, në 
qoftë nuk e ke Zotin në shpirtin tënd, nuk mund t’ia japësh askujt. Mund 
të flasësh ditë e natë, sepse ju e dini se ka shumë njerëz edhe në Lezhë, 
të cilët flasin për Zotin, por askush nuk iu beson, askush. Përse? Sepse 
nuk ia kanë dorëzuar zemrën e vet Krishtit. Nuk ia kanë dorëzuar zem-
rën e vet Zotit të gjallë. Vetëm kur ti, unë, secili prej nesh t’ia dorëzojmë 
zemrën tonë Zotit, vetëm atëherë njerëzit kanë për të na besuar, sepse 
nuk do të flasim unë dhe ti, por do të flasë Zoti. E si flet Zoti? Zoti flet 
duke e shndërruar zemrën time, duart e mia dhe sjelljen time. Aty ku 
vjen Zoti, është e pamundur që njeriu të mbetet i njëjti. Nuk mund të vijë 
Krishti diku e jeta e njeriut të mos ndryshojë për mirë. 

Për këtë arsye, sot, në ditën e Mishërimit të Zotit, e pyes secilin prej 
jush, të madh e të vogël, që jeni këtu në Katedralen e Shën Nikollës, 
por i pyes edhe të gjithë dëgjuesit që janë duke më përcjellë në katër 
anët e botës, a ia keni dorëzuar zemrën tuaj Zotit, a ja keni dorëzuar 
zemrën tuaj, si Zoja, Zotit? E në qoftë se ia kemi dorëzuar, atëherë, kjo 
do të shihet në veprat tona, do të shihet në jetën tonë, do të shihet në 
atë gjë që ne e bëjmë për çdo ditë. 

Misioni i Radio Marisë nuk është asnjë mision tjetër përveçse që t’ia 
dhurojë njerëzve gëzimin e papërshkrueshëm të bashkimit të tyre me 
Zotin. O vëllezër dhe motra, a mund ta bëjmë këtë gjë vetëm ne që 
punojmë në Radio Mari? Ne, në Radio Mari, nuk mund të bëjmë asgjë 
pa dashurinë tuaj. E si vjen dashuria juaj deri te Radio Maria? Me lutjen 
tuaj. Ju, unë, të gjithë e kemi për detyrë ta lusim Zotin fort për Radio 
Marinë. Më besoni, asgjë më shumë në Shqipëri nuk është në shënjestër 
të djallit më shumë se Radio Maria. Asgjë nuk dëshiron djalli ta shkatër-
rojë në Shqipëri më përpara se Radio Marinë. Pse? Sepse derisa në 
vendin tonë të jehojë zëri i Radio Marisë, djalli e ka humbur pushtetin, 
do ta humbë gjithçka. Mirëpo, në qoftë se pushon zëri i Radio Marisë, 
djalli do ta ketë më të lehtë që t’i përfitojë zemrat e njerëzve për vete. 
Për këtë arsye, ju kërkoj me forcë që ta ndihmoni Radio Marinë. Ju 
them sinqerisht, nuk jam i kënaqur me Lezhën. Më vjen keq që më duhet 
t’ua them këtë gjë, sot, në këtë ditë feste. Jam shumë i kënaqur dhe 
tepër i gëzuar me praninë tuaj në këtë Meshë. Mirëpo, me punën vje-
tore, të cilën duhet ta çojmë përpara në Emër të Zotit dhe për Zotin, nuk 
jam aspak i kënaqur. Pse? Sepse ju keni zemër shumë më të madhe se  

 
(vijon në faqen tjetër...) 

Radio Maria, 
Hiri i Hyjit në shtëpinë tënde, 

mund të dëgjohet në: 
 

Rrëshen e rrethina 

FM 100.7 MHz 
Tiranë, Durrës, Kavajë, Berat 

FM 91.4 MHz 
Shkodër, Podgoricë, Ulqin 

FM 102.2 MHz 
Lezhë, Laç të Kurbinit, Mamurras 

FM 89.6 MHz 
Pukë, Fushë Arrëz, Tropojë, 

Kukës dhe Kosovë 

FM 90.0 MHz 
në internet 

www.radiomaria.al 

(...vijon) 
 
ajo që e tregojnë dhuratat tuaja, ju keni dashuri më të madhe. Dikush ju ka mashtruar, di-

kush ju ka gënjyer se ju nuk duhet t’i çoni përpara veprat e Zotit. Jo, vëllezër dhe motra, mos i 
besoni kësaj gënjeshtre. Veprat e Zotit varen prej zemrës sate, prej dashurisë sate, prej mirësisë 
sate, prej bujarisë sate. Për këtë arsye, sot, e kërkoj një mbështetje të jashtëzakonshme për Ra-
dio Marinë gjatë gjithë vitit dhe gjatë gjithë jetës që e kalojmë mbi tokë. 

Fjala e Zotit nuk mund të shpallet pa ju. Nuk mund të shkoj përpara pa prindërit, pa 
vëllezërit, motrat e mia. Nuk mund të shkojmë përpara pa ndihmën tuaj, vëllezër dhe motra. 
Nëse dëgjohet zëri i një njeriu, nuk vlen asgjë. Zoti do që ta dëgjojë zërin e Kishës së vet. E Ki-
sha e Zotit është ipeshkvi, meshtarët dhe besimtarët. Zgjohuni, nuk guxojmë të flemë dhe sikurse 
sot e keni gëzuar zemrën e Mbretit, ju ftoj që t’i mbani mend tri ditët e Mariatonës - 9, 10 dhe 
11 maj, që ta gëzoni zemrën e Mbretit në sheshin Besëlidhja. Sot, po trokas në zemrat e të 
gjithë dëgjuesve të Radio Marisë, të të gjithë njerëzve vullnetmirë që të bëjmë diçka për ata 
njerëz, të cilët në 11 vende të botës e presin Zërin e Zotit. Ky zë mund të vijë tek ata aq sa 
dhurojmë ne. Vëllezër dhe motra, Zoti vërtet na ka dhënë shumë dhe është duke e provuar zem-
rën tonë. Mos lejoni t’ju ikë momenti i hirit, sepse kalon dhe nuk kthehet më. Uroj që ta jetojmë 
çastin e hirit gjithmonë. I falënderoj të gjithë vullnetarët, i falënderoj të gjithë ata që janë të 
përvuajtur dhe në emër të Zotit e çojnë përpara për njëmbëdhjetë vjet me radhë Radio Marinë 
në vendin tonë. Ka plot vullnetarë në Lezhë, nuk flas për Lezhën vetëm si qytet, por flas për krejt 
dioqezën e Lezhës. I falënderoj të gjithë një për një. Mirëpo, duhet të punojmë më shumë dhe 
më mirë.  

Në këtë Meshë të shenjtë, dëshiroj ta falënderoj edhe Don Abrahamin, i cili na ka pranuar 
që ta kemi këtë festë në këtë Kishë Katedrale dhe na i ka mundësuar me gëzim të gjitha shërbi-
met dhe materialet që kemi pasur nevojë. 

Gjithashtu, në këtë Meshë, dëshiroj ta falënderoj Bashkësinë Tempulli i Zotit, që përmes 
këngës na ka vendosur më shumë në Zotin.   

Falënderoj Ipeshkvin që është me ne. Shkëlqesi, na keni munguar vitin e kaluar dhe ju lutem 
që të mos na mungoni asnjëherë tjetër në këtë festë, sepse ne pa ju dhe pa bekimet tuaja nuk 
mund të shkojmë përpara. Ju falënderoj për çdo gjë që e bëni dhe do ta bëni në dobi të shpall-
jes së Lajmit të gëzueshëm. 

Don Prekë Lazraj 

25 MARS - FESTA E LAJMËRIMIT TË ZOTIT 
TONË JEZU KRISHTIT! 


